MINUTI


KAMRA TAD-DEPUTATI


IT-TLETTAX-IL PARLAMENT


KUMITAT PERMANENTI DWAR IL-PETIZZJONIJIET


LAQGĦA NRU 1

It-Tnejn, 23 ta’ April 2018

Il‑Kumitat Permanenti dwar il‑Pettizzjonijiet iltaqa' fil‑Parlament, il‑Belt Valletta, fis-6:46 p.m.

Is-Segretarju Parlamentari għall-Ippjanar u Suq tal-Proprjetà, l-Onor. Chris Agius, ippreseda.


PREŻENTI

Is-Segretarju Parlamentari għaż-Żgħażagħ, Sport u Għaqdiet Volontarji, l-Onor. Clifton Grima, l-Onor. Robert Abela, l-Onor. David Agius u l-Onor. Frederick Azzopardi.


Il-President tal-Kumitat l-Onor. Chris Agius laqa’ lill-Membri għal din l-ewwel laqgħa tal-Kumitat li kien ġie mwaqqaf bis-saħħa ta’ Riżoluzzjoni Numru 381 li kienet ġiet mgħoddija b’mod unanimu fis-Seduta Nru. 422 tal-25 ta’ Lulju 2016.  

L-Onor. Agius għamel referenza wkoll għall-Mozzjoni 37 li wkoll għaddiet mill-Kamra b’mod unanimu fis-Seduta Nru 16 tal-11 ta’ Lulju 2017 u li bis-saħħa tagħha ġew appuntati l-Membri tal-Kumitat.


PROĊEDURA LI GĦANDHA TIĠI SEGWITA MILL-KUMITAT

L-Onor. Chris Agius ippropona numru ta’ linji gwida sabiex jassistu lill-Kumitat jaqdi l-mandat tiegħu, dejjem fir-rispett tal-Ordnijiet Permanenti tal-Kamra relevanti:

1. Petizzjonijiet li jiġu ppreżentati lill-Kamra minn Membri Parlamentari wara li jiġu approvati mis-Sedja jistgħu jgħaddu direttament lil dan il-Kumitat għall-konsiderazzjoni tiegħu.

2. Fil-każ ta’ petizzjonijiet li jiġu kkreati minn membru tal-pubbliku li għandu karta ta’ identità valida Maltija jgħaddu għand il-Kumitat wara l-perjodu li tali petizzjoni tingħalaq għall-firem.  Ġie suġġerit li sakemm ma jiġix indikat mod ieħor mill-petitioner, dan il-perjodu jkun ta’ xahrejn.

F’dan ir-rigward l-Onor. Chris Agius għamel referenza għall-Ordni Permanenti Nru 146 li jistipula li l-verifika tal-firem f’każ ta’ petizzjonijiet ippreżentati minn Membru Parlamentari tispetta lill-istess Membru, filwaqt li l-verifika tal-petizzjonijiet sottomessi mill-pubbliku trid issir mill-Iskrivan tal-Kamra. Huwa informa lill-Kumitat li din l-aħħar verifika qiegħda ssir b’mod elettroniku hekk kif persuna tkun qed tiffirma l-petizzjoni.  Huwa informa lill-Kumitat ukoll li bħala miżura ta’ sigurtà, persuna mhux qed titħalla tipprova tiffirma wara tliet tentattivi bla suċċess.

L-Onor. Chris Agius informa lill-Kumitat li l-ismijiet ta’ min jiffirma l-petizzjoni ma jidher qatt fuq il-website u dan in linea ma’ dak li kien jiġri qabel fir-rigward tal-petizzjonijiet ippreżentati minn Membri Parlamentari, liema deċiżjoni kienet ittieħdet numru ta’ snin ilu wara konsultazzjoni mal-Kummissarju għall-Informazzjoni u l-Protezzjoni tad-Data.

3. Il-Kumitat jikkonsidra l-petizzjonijiet fl-ordni li l-istess Kumitat jista’ jiddeċiedi dwarha.

4. Fil-konsiderazzjoni tiegħu, il-Kumitat jista’ jsejjaħ il-Membru tal-Kamra li jkun ippreżenta petizzjoni, jew lil ċittadin li jkun issottometta petizzjoni online, sabiex jagħmel preżentazzjoni qasira lill-Kumitat, liema preżentazzjoni m’għandhiex tkun itwal minn 10 minuti.

Il-Kumitat għandu jiddeċiedi jekk dokumenti sottomessi lill-Kumitat waqt tali preżentazzjonijiet, għandhomx isiru pubbliċi.

Bil-permess tal-Kumitat, kull min ikun ressaq petizzjoni jista’ jitlob l-assistenza ta’ persuna jew persuni oħra sabiex jassistuh waqt il-preżentazzjoni msemmija.

5. Iċ-Chairperson tal-Kumitat għandu javża lil kull min jidher quddiemu li l-laqgħa tal-Kumitat qiegħda tiġi streamed live online u anke tkun imxandra fuq ParlamentTV u fuq is-sit elettroniku aktar ‘il quddiem.
 
6. Wara li l-petitioner ikun għamel il-preżentazzjoni tiegħu, il-Membri tal-Kumitat jistgħu jagħmlulu mistoqsijiet.  Il-Kumitat jista’ jiddeċiedi li jitlob lill-persuna konċernata sabiex terġa’ tidher quddiemu.

7. Skont l-Ordni Permanenti 150, wara li jikkonsidra petizzjoni, il-Kumitat jista’ jiddeċiedi li jirrakkomanda:

· li l-petizzjoni tiġi riferuta lil xi Kumitat Permanenti jew Kumitat Magħżul tal-Kamra;
· li l-materja mqajma fil-petizzjoni tiġi diskussa fil-plenarju;
· li l-petizzjoni tiġi referuta lil xi Ministeru, Dipartiment jew Awtorità;
· li l-petizzjoni tieqaf hemm u titpoġġa fuq il-Mejda tal-Kamra possibbilment b’xi kummenti tal-Kumitat.

8. Il-petitioner għandu jiġi informat bid-deċiżjoni tal-Kumitat.


Wara diskussjoni, il-Kumitat qabel mal-linji gwida hawn fuq indikati b’dawn ir-riżervi:

· fir-rigward ta’ punt numru 2 hawn fuq indikat, petizzjoni għandha titħalla miftuħa għall-firem għal xahrejn, liema terminu jista’ jiġi mibdul fuq talba ta’ min ikun ressaq il-petizzjoni u wara l-approvazzjoni tal-Kumitat;
· fir-rigward ta’ punt numru 4, il-Kumitat għandu jkun informat a priori dwar il-persuni li jkunu ġew mitluba jassistu lill-petitioner waqt il-preżentazzjoni tiegħu quddiem il-Kumitat;
· fir-rigward tal-punt numru 7, meta l-Kumitat jirreferi l-petizzjoni għall-attenzjoni ta’ Ministeru eċċ, għandu jibqa’ jsegwi tali petizzjoni u jibgħat reminders kull tliet xhur sakemm ma jkunx irċieva tweġiba qabel.

Il-Kumitat qabel ukoll li jista’ jiddeċiedi li jitlob l-assistenza ta’ esperti sabiex ikun jista’ jasal għad-deċiżjoni tiegħu.

[bookmark: _GoBack]Fuq punt imqajjem dwar meta l-materja mqajma fil-petizzjoni tkun diġà ġie riferuta lil entità oħra, bħalma huwa l-Uffiċċju tal-Ombudsman, il-Kumitat qabell li għandu jittratta kull petizzjoni fuq il-merti tagħha, każ b’każ.

Fuq punt imqajjem miċ-Chairperson tal-Kumitat, il-Membri qablu li dwar ċerti petizzjonijiet li l-Kumitat diġà għandu quddiemu d-diskussjoni tkun in camera.

Il-Kumitat qabel li jiltaqa’:

nhar it-Tnejn, 7 ta’ Mejju 2018, fis-6:30 p.m. biex jiddiskuti:
1. il-petizzjoni ppreżentata mis-Sur David Cassar fit-13 ta’ Ġunju 2017;
2. il-petizzjoni ppreżentata mis-Sur Charles Hartley fl-10 ta’ Lulju 2017; 
3. il-petizzjoni li s-sedja rċiviet mingħand il-Fondazzjoni Nanniet Malta u li ġiet ippreżentata mill-iSpeaker l-Onor. Anġlu Faruggia, fis-Seduta 93 tat-13 ta’ Marzu 2018; u

nhar l-Erbgħa, 23 ta’ Mejju 2018, fis-6.00 p.m. biex jiddiskuti:
1. il-petizzjoni ppreżentata mis-Sur Charles Zammit fl-4 ta’ Settembru 2017;
2. il-petizzjoni ppreżentata mis-Sur Gaetano Vella fil-15 ta’ Settembru 2017.

Fis-7.20 p.m. il-Kumitat aġġorna għas-7 ta’ Mejju 2018 fis-6.30 p.m.

